
vishvAkarmopaniShat

విశ్వాకర్మోపనిషత్

అథ విశ్వాకర్మోపనిషత్ ।
జ్యోతిర్మయం శాన్తమయం ప్రదీప్తం , విశ్వాత్మకం విశ్వజితన్నిరీశమ్ ।
అద్యన్తశూన్యం సకలైకనాథం , శ్రీవిశ్వకర్మాణమహం  నమామి ॥
ఓం విశ్వకర్మా దిశాం పతిః స నః పశూన్పాతు సోఽస్మాన్పాతు తస్మై  నమః ।
ప్రజాపతికద్రో  వరుణోఽగ్నిర్దిశామ్పతిః  స నః
పశూన్పాతు సోఽస్మాన్పాతు తస్మై  నమః ॥
అథ పురుషో హ వై విశ్వకర్మణో కామయత ప్రజాః  సృజేయేతి ।
విశ్వకర్మణః ప్రాణో  జాయతే మనః సర్వేన్ద్రియాణి  చ ।
ఖం వాయుర్జ్యోతిరాపః  పృథివీ విశ్వస్య ధారిణీ ॥
విశ్వకర్మణో బ్రహ్మా  జాయతే । విశ్వకర్మణో రుద్రో జాయతే ।
విశ్వకర్మణో నారాయణో జాయతే । విశ్వకర్మణః ప్రజాపతయః  ప్రజాయన్తే  ।
విశ్వకర్మణో ద్వాదశాదిత్యా రుద్రా వసవః సర్వే దేవతాః సర్వే
ఋషయః సర్వాణి ఛన్దాంసి  సర్వాణి భూతాని వా సముత్పద్యన్తే ।
విశ్చకర్మణి ప్రవర్ధన్తే    । విశ్వకర్మణి ప్రలీయన్తే  ।
ఓం అథ నిత్యో దేవో ఏకో విశ్వకర్మా ।యోదేవానాం నామధారీ
ఏక ఏవ విశ్వకర్మా । విరాట విశ్వకర్మా । స్వరాడ్విశ్వకర్మా ।
సమ్రాడ్విశ్వకర్మా  ।
అథ రుద్రో విశ్వకర్మా । బ్రహ్మా  విశ్వకర్మా । శివశ్చ
విశ్వకర్మా । విష్ణుశ్చ  విశ్వకర్మా । శక్రశ్చ  విశ్వకర్మా ।
ద్యావాపృథివ్యౌ చ విశ్వకర్మా । కాలశ్చ విశ్వకర్మా ।
దిశశ్చ విశ్వకర్మా । దిక్చక్రశ్చ  విశ్వకర్మా । అగ్నిశ్చ విశ్వకర్మా ।
ఊర్ధ్వశ్చ  విశ్వకర్మా । అధశ్చ విశ్వకర్మా । అవాన్తరశ్చ విశ్వకర్మా ।
అన్తర్బహిశ్చ విశ్వకర్మా । విశ్వకర్మణో నిరాకృతిః ।
విశ్వకర్మణ ఏవేదం సర్వం యద్భూతం యచ్చ భవ్యమ్ ।

నిష్కలఙ్కో నిరఞ్జనో  నిర్వికల్పో నిరాఖ్యాతః ॥
శుద్ధాద్వైతైకో    విశ్వకర్మా, న ద్వితీయోఽస్తి కశ్చిత్ ।
య ఏవం వేద స విశ్వకర్మారో భవతి ॥
ఓం ఇత్యగ్రే వ్యాహరేత్ । నమేతి పశ్చాత్ । విశ్వకర్మణేః ఇతి ఉపరిష్ఠాత్  ।
ఓం ఇత్యేకాక్షరం నమ ఇతి ద్వే అక్షరే విశ్వకర్మణ ఇతి పఞ్చాక్షరాణి ॥ ఓం॥
విశ్వకర్మణ ఇతి షడక్షరాణి ।
ఓం నమో విశ్వకర్మణ ఇత్యష్టాక్షరం  పదం ధ్యాయేతి ।
అన ప్రబ్రవస్సర్వ   ఆయురోత ।
విన్దతే  ప్రాజాపత్యం  రాయస్పోషకం గౌపత్యమ్ ॥
తతో అమృతత్త్వమశ్నుతే । ఇతి ఏవం వేద ।
ప్రత్యగానన్ద  బ్రహ్మ  పురుషం ప్రణవస్వరూపమ్  ।
అకార, ఉకారో, మకార ఇతి ।తానేకధారమమరత్తదేతద్గోమితి  ।
యముక్త్వా ముచ్యతేయోగీ జన్మసంసారబన్ధనాత్  ॥
ఓం నమో విశ్వకర్మణ ఇతి మమోపాసకః సాయుజ్యే గమిష్యతి ।
తదిదం పరం పుణ్డరీకం  విజ్ఞాన  ధనమ్ ।
తస్మాత్ తదిదావన్మాత్రం  బ్రహ్మణ్యో  విశ్వకర్మోమ్ ।
సర్వభూతస్థమేకం  విశ్వకర్మాణం కారణరూపం మకార
పరవిశ్వబ్రహ్మోమ్  । పదం విష్టావాఖ్యమితి  తేఽపి
విశ్వకర్మాఖ్యోపనిషదమ్ ।యోహ వై విశ్వకర్మణ్యోపనిషదమధీతే ।
సర్వేభ్యో పాపేభ్యో విముక్తో భవతి । స సర్వేభ్యః విముక్తః
సర్వాన్కామానవాప్నోతి । బ్రహ్మత్వం  చ గచ్ఛతి । ఇత్యుపనిషత్ ॥
ఓం శాన్తిః శాన్తిః శాన్తిః ॥

